
patikedir da talingilr

ini na talingilr tu kapauwayan di kanantu dadawayan mu, mau nu
kapalisiyan ta i dekalr, ta kinaka’idang da kiyakarunan, nu patikedir ta da
talingilr mu, ulra tu pinipauwayan, mau inta di na Katratripulr na
mikakuwayanan da patikedir kanini na talingilr.

marengay na ma’idangan mu, alra adiyu diya maruwadi ta
temuwamuwan diya kana Katratripulr kema. inta mu, mau na marema’idang
na vavayan, i Tuku tu ngadan, na Katratripulr mu, mau na ma’inay, i
Sihasihaw tu ngadan kema.

kana maruwaday Ira kantu kinekaduwan nadu na maruwadi mu,
karemidekalr Ira, mumalr kantu tumuwamuwan da patikedir i rukup kana
acas tu talingilr, maruwaya pakadalram kantu pecis da kapalisiyan Ira, di
semasahar mi lIra, kinuwa pakadalram tu pauwayan kema na dawdawan.

kanta i Kasavakan nu kemaderunan mu, patikedir ta
kana tinuma’inay na talingilr. nu pulaludus Ira na vuceriyan mu, patikedir ta
kana tinuvavayan na talingilr.

ini na pinatikedir kana talingilr na vasikaw mu, mau na telratelraw na

kawayan. na icaicas i ludus na cinaucau mu, dinaway kana lavun, tu
marangeran pakadalram da tinuvavayan tu dinawayan, nadu na demadaway
na ma’inayan mu, malayas demaway da pakavulay tu piniemanan kanidu na
talingilr, mena’u ta Ira i dawilr mu, kemawanan da tatena’ na cau.

demaway diya 1 dadare’ kanidu na cinaucau na talingilr, piya Ira mu,
marepulralrang mapiya na ma’inayan, ulra na semasukun, ulra na
kemakedeng, mukuwa Ira patikedira kanidu na talingilr mu, aciyu Ira i
rukurukup, nu mena’u ta kana pinatikedir Ira i icas na talingilr mu, adi ta
diya karuwa mudalrep na vavayan kema, mau na pakadalram kanta da ulra
diya na marapadangal na patikediran a tikelruwan kema tu pauwayan.

semalra mangara ta diya kana piya Ira patikedir kana tikelruwan tu
kawayan di piya Ira pacungulr kana ca’apan mu, tatena’ lra puludus kikarun
na ma’inayan kema, di karuwa Ira musavak na vavayan kema na

kakuwayanan.

